
Egameni likaNkulunkulu onguYise, neNdodana, noMoya oNgcwele.
1.
Iculo 197/197

2.  Umkhuleko: Nkosi, Nkulunkulu, Baba osezulwini, namuhla kulelisonto siyakhala phambi kwakho ngokonakala okuningi okwenzekayo ebandleni lakho. Kukhona ukukhonza kokungathi okuningi kangaka phakathi kwamakholwa. Kuyakhohlwa ngabaningi ukuthi awenanyeliselwa ngemihlangano, noma ngemikhosi, noma ngeminikelo, noma ngokuhlabelela, noma ngemisebenzi eminye ebandleni, uma kungekho ukulalela, nokuthanda, nokunakekela ukwahlulela kwakho, nokulunga kwakho. Nkosi, sesiyacela ukuba ubekezele ngathi, usithethelele lapho simbuluze khona, lapho sizenzise khona ngokuzishaya ukuthi silungile. Mawusiphe uMoya wakho oNgcwele ukuba sigqugquzelwe ngezwi lakho ukuba silalele izwi lakho, sithande, sinakekele ukwahlulela kwakho, nokulunga kwakho ngaye uJesu Kristu, iNkosi noMsindisi wethu. Amen.

3.
Iphistola ngohlelo lwesibili lilotshiwe ku-1 kwabaseKorinte 13:1-13;

Ivangeli ngohlelo lokuqala lilotshiwe kuMarku 8:31-38.

4.
Isivumo senkolo: Ngiyakholwa nguNkulunkulu uYise ...


5.
Iculo 196/196

6.
Umkhuleko wakhe ofundayo intshumayelo 

7. Izwi lentshumayelo ngohlelo lwesine lilotshiwe 

kuAmose 5:21-24, lithi: "Ngiyayizonda, ngiyayidelela imikhosi yenu, angenameli imihlangano yenu. Noma ninikela kimi ngeminikelo yenu yokushiswa kanye neminikelo yenu yempuphu, angiyenameli, futhi angibheki iminikelo yenu yokubonga yamathole akhuluphalisiweyo. Susa kimi umsindo wezihlabelelo zakho, angiyikuzwa imvunge yezingubhu zakho. Kepha ukwahlulela makugobhoze njengamanzi, nokulunga njengomfula onganqamukileyo." Amen.
8. Intshumayelo: Bathandekayo eNkosini yethu uJesu Kristu, uNkulunkulu akanameli inkohliso, uyanamela iqiniso, uyalithanda, kakhulu lapho kusetshenziswa khona igama lakhe, lapho abantu bakhe behlangana khona, bethi: Bayamkhonza, bamenzela uNkulunkulu umsebenzi, noma ngemikhosi ethile, noma ngokuhlabelela, noma ngokukhuleka, noma ngokunikela. Akathandi uma abantu besho ukuthi bayamkhonza uNkulunkulu, kodwa ngokwempela bakhonza omunye, noma abanye, uma besho ukuthi bakholwa nguNkulunkulu onguye, kodwa ngokwempela bakholwa ukuthi bathola okwabo komunye, uma besho ukuthi bayamthanda uNkulunkulu, kodwa ngokwempela bathanda omunye, noma bezithanda nje kukho abakwenzayo. Khona-ke uNkulunkulu uyalahla labantu kanye nokuzisho kwabo konke, kanye nemisebenzi yabo yonke. 

   UNkulunkulu uBaba osezulwini usho ngomprofethi uAmose uthi: "Ngiyazonda, ngiyayidelela imikhosi yenu, angenameli imihlangano yenu. Noma ninikela kimi ngeminikelo yenu yokushiswa kanye neminikelo yenu yempuphu, angiyenameli, futhi angibheki iminikelo yenu yokubonga yamathole akhuluphalisiweyo. Susa kimi umsindo wezihlabelelo zakho, angiyikuzwa imvunge yezingubhu zakho." UNkulunkulu usho njalo, noma eyalile ukuba abantwana bakwaIsrayeli bahlangane kathathu ngomnyaka ukugubha imikhosi yakhe, balethe iminikelo nemihlatshelo endlini kaJehova ngezinsuku zonke, banikele ngezimvu, nezimbuzi, nezinkomo, nezinyoni ezikhuluphele kahle, bahlele ukuhlabelela enkonzweni nokugubha izingubhu kahle ngamaqhembu abahlabeleli. UNkulunkulu wamisa ngokwempela ukuba konke okwenkonzo kuhambe kahle ebandleni labantwana bakaNkulunkulu esikhathini sesivumelwano esidala, njengalokhu sifunda eTestamenteni elidala ezindaweni eziningi. 

   Nasesikhathini sesivumelwano esisha iNkosi ithanda ukuba abantwana bakaNkulunkulu bakhiphe iminikelo, futhi baduduzane, bafundisane ngezwi likaNkulunkulu, bahlabelele, baphendulane ngamahubo nangezihlabelelo nangamaculo okomoya, bahlabelele, bahubele iNkosi, Ef. 5:19; izwi likaKristu lihlale phakathi kwabo, livame, bafundisane ngokuhlakanipha konke, bayalane ngamahubo, nangezihlabelelo, nangamaculo okomoya, bamhubele uNkulunkulu ezinhliziyweni zabo ngokubonga, Kol 3:16.  

   Nokho sithola izwi njengalelo lentshumayelo yanamuhla. Siyezwa izwi likaNkulunkulu lokuthi akenameli imikhosi, nemihlangano, nemihlatshelo, neminikelo, nokuhlabelela nokugubha kwabo izingubhu. Sithola amazwi entshumayelo yanamuhla kuAmose, nabaprofethi abanye babebhala amazwi afana nawo. Umphostoli uPawulu uyathinta indaba efana nalawomazwi ephistoleni elidala lesonto lanamuhla elithiwa Estomihi, esho ukuthi konke ukukhonza kwethu akusizi lutho, uma sikwenza ngaphandle kothando. Lapho okuthile kwenziwa ebandleni likaKristu ngaphandle kothando, akusizi lutho. Ngisho yikho okusikhombayo indlela yokuqonda namazwi eTestamente elidala lapho kulahlwa khona imihlatshelo, neminikelo, nemihlangano, nemikhosi, nomsindo wokuhlabelela, nemvunge yezingubhu. UNkulunkulu akenameli konke lokhu, uma abantu bekwenza kungekho uthando lokumethanda uNkulunkulu, uma bekwenza ngokucindezelwa nje, uma bekwenza ngokukwenza nje, uma bekwenza bengazinikeli ekwahlulelweni nguNkulunkulu, uma bekwenza bengazinikeli ekulungeni kwakhe ngokwempela, uma bengkholwa nguKristu. 

   Okusho ukuthi kuyadingeka impela ukuba kukho konke esikwenzayo singabantwana bakaNkulunkulu, kakhulu okwemihlangano yethu, nemikhosi yethu, neminikelo yethu, namaculo ethu kuhambelane njalo nokwamukela ukwahlulela nokulunga kukaNkulunkulu. Kuyamukeleka kuNkulunkulu kuphela, uma sikwamukela ukwahlulelwa nguye, nokubalelwa ukulunga kwakhe okukuKristu.
   Ake sifunde njalo ngokusha ukuthi konke esikwenzayo, noma kuyikho okuyaliwe nguNkulunkulu, akususi isono kithi, akusenzi ukuba sibe ngabalungileyo phambi kukaNkulunkulu. UNkulunkulu ekwahluleleni kwakhe uyanquma ukuthi mina, nawe, sonke siyizoni, sonke sisilalelwe inkazimulo kaNkulunkulu. Ngithi kithina sonke kuyakhanya ukuthi ekwahluleleni kaNkulunkulu umuntu ongaphathi umakhelwane ngothando, ocindezela abampofu phansi, ongabasizi ekuhluphekeni kwabo unecala phambi kukaNkulunkulu, uyisoni. Evangelini likaMathewu siyezwa ukuthi naye ongathethelelani nomakhelwane wakhe uyaliwe ukuba ashiye isipho sakhe phambi kwe-aletare, aye kuqala ukubuyisana nomakhelwane wakhe, engakaqhubeki ngokwenza umsebenzi wakhe enkonzweni. Oqhubekayo emhlanganweni, emkhosini, ekunikeleni, ekuhlabeleleni, ekukhulekeni akamthokozisi uNkulunkulu. Ngezwi lomprofethi uyalahlwa phambi kukaNkulunkulu. Ake sikhumbule isinqumo esinzima leso ekwahluleleni kukaNkulunkulu. Siqhubeke ngokuvuma kanye nomphostoli uPawulu nenkosi uDavide, sithi: "UNkulunkulu uqinisile, wonke umuntu ungumqambimanga, njengokuba kulotshiwe ukuthi: Ukuze uthiwe ungolungileyo emazwini akho, unqobe ekwahlulelweni kwakho," Rom. 3:4. 

   Sikhumbule leliqiniso, nelinye elisikhiphayo emacaleni ethu, nasezonweni zethu, sokuthi uNkulunkulu uyasibalela ukulunga kwakhe ngokukholwa nguJesu Kristu, ngokuthethelela izono zethu ngenxa yakhe, ngokusamukela ngobuningi bomusa wakhe. Khona uNkulunkulu uyenamela ukukhonza kwethu, imihlangano nemikhosi yethu, iminikelo yethu, ukuhlabelela, ukukhuleka nokugubha kwethu. Simi phambi kwakhe ngokulunga kwakhe, kungabi ngokuzikhohlisa ngokusho ukuthi umelwe ukusamukela ngokulunga kwethu. Siyavunyelwa ukungena endlini yakhe kuphela ngobuningi bomusa wakhe, iHubo 5:7. Khona siyaholwa ngokulunga kwakhe kuphela. Ngokwazi insindiso yethu ngokuthethelelwa kwezono, ngokukhululwa esonweni nasemandleni kaSathane nguKristu siyakumkhonza uNkulunkulu singenakwesaba. Kanjalo ukukhonza kwethu kwamukeleka kahle phambi kukaNkulunkulu. Amen. 
9. Umkhuleko: Nkosi, mawusisize ukuba sikhonze kuwe njalo ngokukhumbula ukwahlulela kwakho, nokulunga kwakho okukuKristu Jesu. Amen.  Umkhuleko weNkosi: Baba wethu osezulwini ...

10.
Iculo - / 158

Ukuthula kukaNkulunkulu odlula ukuqonda konke makulondoloze izinhliziyo zethu nemicabango yethu kuKristu  Jesu, iNkosi noMsindisi wethu. Amen.

Lentshumayelo ilotshiwe ngo-1994/2006 ngu-E. A. W. Weber.

Ukucindezelwa nokuthunywa kwezintshumayelo kuyasekelwa yinhlangano ethiwa: Lutheran Heritage Foundation.

